Punto de Vista Zinema Dokumentaleko Jaialdia Iruñean egingo da otsailaren 22tik 27ra 

Bi ziklo tematiko izango ditu: “Pertsonala politikoa da”, ukitu feministakoa, eta “Tupi or Not Tupi”, kulturen arteko botere-harremanei buruzkoa 


Punto de Vista Nazioarteko Jaialdiaren zazpigarren edizioko kartela. 

Juan Ramón Corpas Mauleón Nafarroako Gobernuko Kultura eta Turismo kontseilariak, Koldo Lasa INAACeko zuzendari kudeatzailearekin eta Josecho Cerdán Punto de Vista Nafarroako Zinema Dokumentaleko Nazioarteko Jaialdiko zuzendari artistikoarekin batera, Punto de Vista Zinema Dokumentaleko Nazioarteko Jaialdiaren zazpigarren edizioko nobedadeak eta edukia aurkeztu ditu. Jaialdia Kultura eta Turismo Departamentuak antolatzen du, INAAC fundazioaren bidez. Otsailaren 22an, asteartean, Jaialdiak ateak irekiko ditu, eta otsailaren 27ra arte, 64 saio eskainiko ditu, horietatik 10 goizez. 

Zazpigarren edizioan, Punto de Vista jaialdiak proiekzioak eta egoitzak bateratu ditu. Proiekzio gehienak Saide Carlos III zinema-aretoetan izango dira, Jaialdiaren egoitzatik oso hurbil, azken hori Civivox Condestablen baitago.

Jaialdiko programaziora errazago joan ahal izateko, egunean lau saio eskaintzen baitira, eta antolaketa hobetzeko, Punto de Vista jaialdiak ohiko ataletako (atal ofiziala, heterodocsias, la región central, atzera begiradak eta ekitaldi bereziak) proiekzioak Carlos III zinema-aretoetako hirutan aurkeztuko ditu, baita prentsaren aurreko agerraldiak eta zuzendarien eta kazetarien arteko goizeko topaketak ere.

Civivox Condestablen harreragunea egongo da eta bertan egingo dira prentsaurrekoak, mahai-inguruak, proiekzioak eta otsailaren 27ko itxiera-gala, zazpigarren edizioari amaiera emango diona.

Jaialdiaren edukiak
Edizio honetan, Punto de Vista jaialdiak bi ziklo tematiko hautatu ditu programaren ardatz moduan, gaur egun gori-gori dauden gaiak jorratuz. Lehenengoan, “Pertsonala politikoa da”, ukitu feministako dokumentalera hurbiltzen da, zinema borrokalari eta zorrotzaren ardatza; horrez gain, ziklo horren bidez Iruñeko Emakumeen Zinema Erakusketari omenaldia egin nahi zaio, 25 urteko historiarekin lan-erreferentzia irmo eta serioa bihurtu baita. Zikloarekin batera liburu bat aterako da, Punto de Vista bildumako seigarrena, eta horretan gaztelaniaz eta ingelesez bilduko dira dokumentalari eta generoari buruzko gogoetaren testu giltzarri batzuk. 

Bigarren zikloan, “Tupi or Not Tupi. Kanibalak banpiroen kontra”, kultura, genero eta forma zinematografikoen arteko botere-harremanei buruz gogoeta egiten duten izenburu batzuk jaso dira. Horrez gain, zinema kanibala eta banpiroa bihurtzen dela ere aztertzen da: azken finean, ziklo honetan geure buruari galdetzen diogu nork filmatzen duen nor, zergatik, nola eta zein helbururekin. 

Heterodocsias2 atala iaz hazi eta biderkatu egin zen, eta aurten apustu bikoitza sendotzen du. “Rewind” atala aurten joan den mendeko hogeita hamarreko eta berrogeita hamarreko hamarkaden arteko zinema amateurrera hurbilduko da: benetako apurketa formal, narratibo edo politikoak planteatu zituzten zinemagile ia anonimoak. Eta “X Films Proiektua” atalean hiru errealizadorek haien proiektuak aurkeztuko dituzte eta horietako bat hautatuko dute aurten proposatutako lana grabatzeko. Hala egin zuen iazko edizioko irabazleak, Chus Domínguezek. Azken horren lana aurtengo edizioan aurkeztuko da, “Notas de lo efímero” izenburupean. 

Programazioan sorpresak eta izen handiak daude dokumentalaren zaleentzat. “La Región Central” atalean lan arriskutsu eta gaur-gaurkoak aurkeztuko dira, benetakoari buruzko zineman mugak irekitzen dituztenak. Eta “ekitaldi bereziak” izeneko atalean zinemagile handiak egongo dira, hala nola Patricio Guzmán, Ben Russell, José Luis Guerín, Jonas Mekas eta Naomi Uman. Horrez gain, Young Filmmakersen lanak lehenengoz aurkeztuko dira Europan. Talde hori New Yorken hirurogeiko hamarkadan sortutako irakaskuntza-esperientzia zinematografikoa izan zen. Atal ofiziala ahaztu gabe: 18 izenburu, film luzeak eta laburrak, ez-fikziozko irudiei pultsua eginez. Urtero bezala, zinemaz gozatzera hurbildutako ikusle iratzarri eta kuriosoen, bertako eta kanpoko ikusleen konplizitatea lortu nahi duen apustua. 

Panorama INAAC

Jaialdiaren atal berri honetan, Nafarroako Gobernuak, INAAC Fundazioaren bidez, une honetan Nafarroan egiten den zinema dokumentalaren ekoizpenaren panorama eskaintzen du. Hiru egunetan, azken bi urteetan Nafarroako Gobernuaren laguntza ekonomikoa jaso duten film dokumental batzuk aurkeztuko dira, besteak beste, “Notes on the Other”, “No crecen” eta “778 La Chanson de Roland”. Horietako bi, “Pura Vida” eta “El doctor”, “work in progress” formatuan aurkeztuko dira, oraindik amaitu gabe. Kasu honetan, pelikulen protagonistek topaketa egingo dute ikusleekin, eta lanak sortzeko prozesua azaldu eta lanen zatiak erakutsiko dituzte.
Sarreren salmenta
Otsailaren 11n, Punto de Vista jaialdiko saio guztietarako sarrerak saltzen hasiko dira. Txartelak 3 euroko prezioa du saio bakoitzeko, edo 20 euroko abonua har daiteke 10 saiorako. Saio guztiak, Panorama INAAC atalekoak izan ezik (Civivox Condestablen izango dira), Saide Carlos III zinema-aretoetan izango dira. 

Hauek dira salmenta-puntuak:

SAIDE CARLOS III ZINEMA ARETOAK
· Ohiko txarteldegia. Jaialdiaren aurretik: astelehenetik ostiralera, 16:30etik 23etara; larunbat eta igandeetan, 16etatik 23etara. Jaialdian: astelehenetik ostiralera, 10etatik 13etara eta 16:30etik 23etara; larunbat eta igandeetan, 10etatik 13etara eta 16etatik 23etara.

· Txarteldegi elektronikoa (txartelak zinema-aretoan bertan jasotzen dira): 10etatik aurrera egunero (ordainketa txartelarekin, errekargurik gabe).

· Telefono bidezko salmenta: 948 222 333. Egunero 10etatik 22etara (errekarguarekin).

CIVIVOX CONDESTABLE

· Proiekzioetarako sarrera doakoa da, baina horretarako saio bakoitzaren aurretik gonbidapena hartu behar da.

Jaialdiko programazio osoa, saioak eta ordutegiak otsailaren 10etik aurrera ikusi ahal izango da Punto de Vista jaialdiaren web orrian. Orri horretan eskuko programa jaitsi eta sarreren salmentara zuzenean sar daiteke.

Web orria 

Jaialdiak web orri berria oraintsu estreinatu du (www.puntodevistafestival.com). Orri horrek aurrekoa osatzen du eta zerbitzu berriak eskaintzen ditu. Zehatz esanda, erabilera murriztuko ‘prentsa ingurua’ sortu da, kazetariek eta kritikari akreditatuek intereseko materialak jaitsi ahal izateko, baita atal desberdinetako filmen irudiak ere. 

Modu berean, jaialdiak irauten duen egunetan, otsailaren 22tik 27ra, kazetariek jaialdiko ekitaldien irudiak egunean-egunean jaitsi ahal izango dituzte, baita eguneroko berriak ere. Aurreko urteetan bezala, YouTube-ren bidez, jaialdiaren eguneko protagonistei egindako elkarrizketak ikusi ahal izango dira, gehienetan haien lanak aurkezten ari diren zuzendariak.

Punto de Vista web orriari esker, internautak interakzio handiagoa lortzen du, jaialdiaren profilak Facebook, Twitter eta YouTube-n integratu baitira. Era berean, jaialdiaren web orrian ‘A propósito de Punto de Vista’ bloga gehitu da. Aspaldiko urteetan, blog hori jaialdira doazen zaleen eta profesionalen eta Punto de Vista jaialdiko antolatzaileen arteko elkarrizketa eta informazio kanal nagusietakoa da. 

Aurtengo beste nobedade bat web orriko proiekzioen agendatik jaialdiko atal desberdinetararako sarrerak erosteko aukera da. 

